
“Un bo sistema de educación
debe comezar pola coeducación”

 Carmen de Burgos (1867-1932)

Unha escola coeducativa segue a ser un reto de futuro. Tamén é de 
xustiza recoñecer  todo o camiño percorrido para incorporar a pers-
pectiva de xénero e a igualdade real nos nosos centros educativos. 
Mais aínda hoxe é necesario traballar todos os días para que as esco-
las sexan espazos de vida onde a igualdade e a diversidade afecti-
vo-sexual non sexan só palabras dormentes. Cada pequena acción 
suma e contribúe a unha esperada sociedade futura máis plural e 
mellor. 

A escolma de relatos e ilustracións que a continuación comparti-
mos convosco é o resultado do Concurso de Microrrelatos ilustrados 
que baixo o  título “Pola igualdade e a diversidade” realizou o IES 
Politécnico durante os dous últimos cursos. Propuxemos a toda a 
comunidade educativa que lle dese vida a tres palabras clave a través 
do uso da imaxinación e a creatividade. No curso 2016-2017 as pala-
bras propostas foron: Liberdade, Poder e Respecto. No curso 
2017-2018: Sexo, Identidade e Diverso. A elección dos termos non foi 
fácil, xa que moitos son os conceptos que se tecen na urda da coedu-
cación. Os elixidos responden a un proceso de debate previo en que 
seleccionamos aqueles que consideramos fundamentais para indagar 
nos seus significados tanto nas aulas como no centro no seu conxunto. 
Sabemos que esta proposta non esgota a grande variedade de termi-
noloxía que desde a diversidade afectivo-sexual e a igualdade se leva 
xerado no últimos anos no que xa é unha das grandes contribucións á 
mellora educativa no século XXI.

A escrita, ao igual que a ilustración, implica pensar e resignificar o 
uso das palabras que nos rodean. Estas seis palabras propostas para 
os microrrelatos  teñen unha longa historia e unha rica polisemia que 
consideramos abre todo un  potencial de posibilidades para educar en 
liberdade e xustiza. Para nós o verdadeiro sentido da educación. 
Porque máis alá dos contidos, accesíbeis sempre en calquera bo libro 
ou manual, residen os valores que nos permiten avanzar na constru-
ción do humano. 

Esperamos que gocedes da lectura!

Equipo de Igualdade

IES Politécnico de Vigo

Fotografía de Ana Fresco



Carme Adán Villamarín

Cando encollen as palabras

Estaba cansa. Pode que farta. Vivira coa certeza 
de perseguir a liberdade. A súa polo menos. Agora só 
era un soño. Unha expresión baleira e insoportábel. 
Mulleres dunha liñaxe antiga fitábana con compra-
cencia, esa que outorga estar mortas. Esa que outor-
ga sobrevivir. Non había tons, nin cores, nin texturas 
que desen forma ás actuais dúbidas. Xa perdera o 
pouco respecto que lle profesara a textos e libros. 
Nesa viaxe contra o poder nin as palabras acompaña-
ban. Do seu caduco esplendor quedaba algún espido 
golpe de voz, efémero e distante. Encolleran como 
calcetíns na secadora.

Fotografía de Ana Fresco



Ilustración de Ana Fuertes



Andrea Aguado Oliveira

Raiolas de sol, que amosan a liberdade de alzar o 
voo sen cadeas. Cadeas, coma as que están asenta-
das nos corazóns das persoas maltratadas, illadas 
ou discriminadas.

Bandadas de paxaros, que manifestan a compli-
cidade, a consciencia de que cada un deles é 
imprescindíbel no grupo, e chegan a transmitir o 
respecto que comparten, esa consideración e rela-
ción de reciprocidade que os fai voar unidos. Mais 
esas bandadas ás veces semellan imperceptibles 
aos nosos ollos, ás miradas deste inxusto mundo.

Oxalá os paxaros tivesen o poder de facernos ver 
aos humanos que todos somos iguais.



Anónimo

Desesperanza

- Estás suando!

- Era o noso fillo, apenas un neno... De repente 
perdeuse e non o atopei máis... Un día e outro bus-
cándoo en van; ano tras ano preguntando que 
será del, onde andará- dixen entre salaios.

- Os nosos fillos están ben...Températe! Vaste 
pór mal!

- Ai! Quen tivera o poder do esquecemento...!

Xa non puiden pegar ollo en toda a noite. Faltá-
bame forza e liberdade para sacar o soño da 
cabeza e tentei, en van, atopar explicacións a 
respecto do terríbel pesadelo.

Atopeina de mañá, nos corredores do Instituto. 
Tralos lentes, miraba para min dende algún sitio.



Alba Costas Parada

Después de todos estos años ella se sentía libre, 
sentía que la libertad que tanto ansiaba estaba con 
ella, en el momento en el que él desapareció. Pero 
a su vez sentía miedo; miedo de que él volviese, 
miedo de que todo el respeto que consiguió ganar 
por ella misma se esfumase con solo verlo. Porque 
él cree que tiene poder; poder sobre un cuerpo que 
no es el suyo. Y es que él disfruta del miedo que se 
refleja en sus ojos.



Enrique Javier Pérez Neiva

Llevaba ventiseis años ejerciendo un poder 
absoluto sobre la vida de su pareja. Un poder 
trufado de egolatría, de violencia larvada, de 
miedo de ese que generan los enfados que pro-
vienen de las pequeñas cosas, gestos, miradas, 
respuestas desairadas. Eso sí, con la convicción 
de que ningún otro orden era posible. Acaso sólo 
por eso fue su estupefacción y su falta de 
respuesta cuando Susana inició su camino a la 
libertad, hacia la dignidad y el respeto, maleta 
en mano, abrió la puerta del piso y dijo adiós 
desde el rellano de la escalera.



Mónica Franco Pereira

Caminaba por la autopista esperando poder 
llegar a un lugar donde poder recuperar su liber-
tad. Si nadie la respetaba, ¿por qué tenía que 
hacerlo ella? El respeto del que le habían hablado 
se había acabado al conocerlo. Cada golpe, cada 
lágrima, cada marca, se había convertido en una 
nueva parte de su cuerpo. El poder lo impartía a 
través de su fuerza. No sabía qué hacer para 
librarse de él. Cuando tuvo oportunidad corrió 
hasta que se dio la vuelta y no vio la ciudad 
donde había estado encerrada desde hacía 
tiempo. Y al fin se sentía sola, pero segura, capaz 
de cualquier cosa.



Inés García Sotelo

Nena que gardas o silencio, extraviada no 
labirinto do medo, sacudida polo vento, a palabra 
e o puño. Nena que non coñece a liberdade, nin o 
repecto.

Muller que non coñece outros destinos, desfi-
gurada polo golpe, atrapada nas reixas da angus-
tia, loita co teu poder pola igualdade.

Home que coñece todo o mundo, axuda á 
muller a seguir o seu camiño.



Xosé Lois Ríos Paredes

From black to white

A black lady, Miss Parks, was waiting for the 
bus while having a look at the news on her PDA. 
The information concerning the transfer of powers 
at the White House made her associate black 
people without freedom and power with the KKK.

“FOR WHITE PEOPLE ONLY” was usual back in 
Grandma’s time and the Spanish allegory related 
to pass from white to black clearly meant to 
change to worse.

Nevertheless, the contrast between the out-
going President and the new one made her think 
it would probably be better to change the terms of 
this metaphor.



Xosé Lois Ríos Paredes

Un mal momento

Era un exame de ingreso no Instituto. Levábao 
preparado, mais, de súpeto, a memoria esfumóu-
selle no vento. A mirada vixía do escolante impo-
ñía un gran respecto e fixo que suase de impoten-
cia. Se suspendía, o futuro laboral era case seguro 
o salitre dos cocedoiros.

A cualificación, porén, foi Apto. Sen dúbida, un 
libérrimo acto sabio de poder que endexamais 
esquecería.

Coa liberdade do retiro gañado, co pelo branco 
e a voz gastada, após toda unha vida ensinando 
Matemáticas, nunca deixou de preguntarse se 
tería ela tamén contribuído ao bo destino dos 
escolares que pasaron polas súas aulas.

Ilustración de Humberto Ademar Farias Iglesias



Xosé Lois Ríos Paredes

Lucía

Lucía era talmente coma o Xoán. Corría tanto ou 
máis ca el e non había quen lle gañase á estornela (1) 
nin ás bolas, nin quen os separase. Porén, cando foi 
tempo de ir á escola, fixérono de modo diverso, apar-
tados por sexo: el no grupo dos homes; ela, no delas.

Tiña boa chencha e entendeu decontado as dife-
renzas -que xa na casa lle advertían- e, sobre todo, 
aprendeu como ser e conducirse, consonte a identi-
dade feminina.

Afíxose ao rol, apreciando o valor dos alicerces 
convencionais, e foi vivindo conforme os patróns 
comúns, criando os fillos del, sen deixar de lidar na 
fábrica e achegar froitos.

Xoán, enviciado no alcol, foi aloulando. Un día, 
bébedo de máis, esnafrouse nunha curva. Escanga-
llado, nunha cadeira de rodas, xamais abrigou dúbida 
sobre a xenética dominante nin o deber de cada 
quen. Ela, tampouco.

Para iso foran educados.

______________

(1) tamén chamada “billarda” ou, no Morrazo, “canisa”. Xogo que 
consiste en dar cun pau noutro máis pequeno e rematado en punta nos 
extremos, que está colocado no chan, de xeito que se fai saltar ao golpea-
lo e, xa no aire, dáselle un segundo golpe, gañando quen o despide a 
maior distancia (RAG).



Ilustración de Mario Álvarez Ramos



Xosé da Gándara

Po Cósmico

Por máis diverso que se amose o Universo, única 
é a luz. Nela florece o sol como tal sol e como lúa, a 
lúa, con luzada propia ou reflectida, xirando en har-
monía e plena identidade, no ad perpetuam dos códi-
gos da Física.

Tamén a carne, confundida no cigoto, na mórula, 
na estrutura celular do blastocisto, emerxe amalga-
mada, en única materia, caro o embrión da vida. 
Transcorrerá aínda un cuarto da elíptica de transla-
ción até que o sexo, por fin, comece a definirse e a 
diverxer –ou talvez non- en fenda ou nabo, no impre-
visíbel desequilibrio dos mandados da vida.

No transo derradeiro do latexo vital, tralo efémero 
episodio da existencia mesma, a magalla humana, 
sen a enerxía que move os pulsos, minguará en 
molécula, átomo ou partícula de borrallo e morará, 
de novo indivisible, nos cósmicos espazos das leis da 
norte in saecula saeculorum.



Ilustración de Aldara Vázquez Estévez



RPL

-Deixaches que correse moito… –botoulle en cara o 
sogro, contristado.

-Non a ataches ben… –chantoulle o mellor amigo.

Espichábanlle ferretes do máis diverso, mais o Daniel 
procuraba non ouvir. Que lle importaba aos demais? Se 
quería o divorcio, alá ela. Total, non se entendían nin tiñan 
sexo había tempo.

-Que non pense que es un calquera! –tivo que 
encaixar, da nai.

-Es un pouca cousa, que se non! –espetoulle o irmán.

Na taberna, no choio, na rúa, calquera riso ou murmu-
rio tíñao a chacota. O agrear do carácter comezoulle a 
rexer a identidade e foi tomando corpo nel a idea infanda.

-Pobres si, pero a testa limpa e dereita...–aguilloou o pai.

Mercou o que tiña que mercar e agardou que saíse da 
fábrica. Un regueiro vermello tinguiu o camiño dunha 
volta á morada que non houbo.

-Por que? –preguntou o instrutor.

-Non podía ir contra todos! –escusou o reo.

______________
A doutora en Antropoloxía e investigadora Dona Rita Segato sostén que os 

casos extremos de violencia de xénero acostuman sustentarse, moitas veces, 
en condutas ou xestos machistas, socialmente tolerados, que en si mesmos 
non son constitutivos de delito, pero que son caldo de cultivo que pode inducir 
a que persoas “normais” se convertan en auténticos criminais. Fonte: 
http://www.nuevatribuna.es/articulo/sociedad/fallapensamiento- feminis-
t a - c r e e r - v i o l e n c i a - g e n e r o - p r o b l e m a - h o m b r e s - m u j e -
res/20170921093249143554.html



Ilustración de Miguel Ángel Marcio García



José de Xulián

Don Constantino, home recto onde os houber, 
recibiu a nova de que ía ser avó.

- O sexo dá igual, con tal que sexa neno-dixo, 
entre retranqueiro e bonachón.

E como a criatura en camiño era un varón, a 
ledicia que lle trouxo foi completa.

Porén, de que o miúdo comezou a despuntar, foi 
aflorando nel un non sei que, que operaba un des-
concerto grande no patrucio.

- Unha cousa é ser diverso nas maneiras do 
carácter e outra, moi diferente, ter trabucada a 
identidade natural!

- Ti si que es un conainas!-retrucáballe o fillo.

- Hai que tratalo antes que sexa tarde! Eu a ti 
non te criei así! Recriminaba ao vinculeiro con 
anoxo.

Canso de batallar en van, o patriarca, cheo de 
desabor do que dirán ao ver un herdeiro da súa 
liñaxe encerellado en artellos de muller, foi rene-
gando del.



Ilustración de Clara Álvarez Morgadas



María Méndez Álvarez

O asasinato no muíño do Marqués

Lúa e Xoán eran dous irmáns que vivían na 
aldea de Ventoso onde había unha ducia de 
muíños que lles encantaba visitar.

Á noitiña do venres cando regresaban do seu 
instituto, pasaron xunto ao muíño do Marqués 
onde atoparon un corpo cuberto de follas co 
rostro totalmente desfigurado, que permanecía 
inmóbil sobre a pedra de moer. Non tardaron en 
decatarse de que estaba morto. Quen era aquel 
estraño? Cal era a súa identidade?

Correron a avisar á súa nai, que era médica 
especializada en autopsias do hospital da comar-
ca, e que xunto á policía se ocuparon do caso. 
Tras a revisión e análise do corpo, determinaron 
que aquel descoñecido, en realidade, era de sexo 
feminino. Tratábase de Xulia, a directora do insti-
tuto, que resultou asasinada polo fillo do muiñei-
ro, a quen expulsaran o ano pasado por actuar 
contra o diverso e polas actitudes sexistas e 
discriminatorias denunciadas por varias compa-
ñeiras.



Ilustración de Daiana Tito Cabrera



Beatriz Otero Dotras

O día a día

Son as sete da mañá. Érgome e preparo o 
almorzo da familia. Vou espertar a miña filla. 
Cando estamos preparados, lévoa ao instituto e 
vou traballar. Ás dúas, saio do meu traballo e 
recollo á rapaza no instituto. Ao volvermos a casa, 
cociño a comida de hoxe. Despois de xantar, 
acompaño a miña filla coa súa noiva ao entrena-
mento de fútbol e eu volvo á casa para facer os 
labores do fogar: poño lavadoras, tendo a roupa, 
frego a louza…

Agora, é pola noite e percibo o cansazo que 
teño, mais xa rematei todo o que tiña que facer.

Escoito a porta abrirse. É a miña muller. Doulle 
un bico e os dous imos xuntos durmir despois 
dunha longa xornada.

Este é un día normal na nosa familia, reparti-
mos as tarefas do fogar con igualdade, sen ter en 
conta o sexo e aceptamos as diversas identidades 
de cada individuo.



Ilustración de Claudia Vicente Lomba



Palmira Vicente Mendes

Xan e Candela sempre pensaron que eran un 
para o outro, só era un espellismo da norma 
hetero patriarcal. O xénero diverso como as espe-
cies da terra, coma as cores do universo era o que 
sentiron cambiar.

Candela vivía rodeada de cuestións e impedi-
mentos coa súa identidade sexual, pola familia, as 
amigas e incluso os veciños. Que lle importaba a 
toda esa xente o que sentía ela?

A súa relación con Xan baseábase nunha menti-
ra imposta pola sociedade. Eran amigos dende 
sempre, pero cumprida a adolescencia todos agás 
eles creron que debían estar xuntos.

Levábanse moi ben e compartían afeccións e 
momentos. Xan non sentía nada respecto ao sexo, 
quixeron probar nunha festa; el non sentiu nada, 
ela estaba confusa. O tempo foi pasando e a súa 
relación non era como o resto.

Cada un seguiu o seu camiño inda que sen 
separarse nunca.




